
მსურს მადლობა გადაგიხადოთ ამ თემის ირგვლივ ინტერესის გამოხატვისთვის და მოწვევისთვის.
როგორც მოგეხსენებათ, შრომის უფლება გაეროს გენერალური ასამბლეის 1966 წლის 16 დეკემბრის პაქტის მიხედვით, წარმოადგენს ადამიანის ერთ-ერთ  ფუნდამენტურ  უფლებას, რომელიც  ამავდროულად,  გარანტირებულია  როგორც საქართველოს  კონსტიტუციით,  ისე  სხვა  არაერთი  საერთაშორისო  დოკუმენტით.
საქართველოში 2006-2012 წლებში აღიარებულმა და გატარებულმა დერეგულირების პოლიტიკამ, ვერ გაამართლა მასზე დამყარებული იმედები და ხელი შეუწყო შრომითი უფლებების დაცვის ხარისხის შემცირებას, გაფიცვების რაოდენობისა და სამუშაო ადგილებზე დაშავებულთა და გარდაცვლილთა რიცხვის მატებას. მოცემული სტატისტიკა პირდაპიროპროპორციულად აისახება ქვეყნის სოციალურ ეკონომიკურ მდგომარეობაზე და ასევე  საერთაშორისო პრესტიჟზე.  
2012 წლის არჩევნების შემდეგ, ჩვენმა ხელისუფლებამ პრიორიტეტად გამოაცხადა ადამიანი და ადამიანის უფლებები, მათ შორის შრომის უფლებები. შრომის საერთაშორისო ორგანიზაციასთან აქტიური თანამშრომლობის შედეგად 2013 წელს გაუმჯობესდა საქართველოს შრომის კოდექსი, განმტკიცდა დასაქმებულების სამუშაო უფლებები და პირობები, აგრეთვე  შრომის სტანდარტები გადავიყვანეთ თვისობრივად ახალ, ევროპულ და საერთაშორისოდ აღიარებულ სტანდარტებზე. შრომის კოდექსის გაუმჯობესების დღიდან დაიწყო და ჩამოაყალიბა სოციალური პარტნიორობის სამმხრივი კომისია, რომელიც გზაგამტარია ბიზნესსა და დასაქმებულებს შორის და ხელს უწყობს ქვეყნის სოციალური და ეკონომიკური კაპიტალის განვითარებას, შრომის კულტურისა და სტანდარტების ამაღლებას. გარდა ამისა, ის წარმოადგენს  სამმხრივ პლატფორმას შრომასა და მის თანმდევ სფეროში მნიშვნელოვანი გადაწყვეტილებების და შესაბამისი რეფორმების განსახორციელებლად. ორ „სოციალურ პარტნიორსა“ და მთავრობას შორის დიალოგი ხელს უწყობს კონსენსუსის მიღწევას და მნიშვნელოვანი აქტორების დემოკრატიულ ჩართულობას.
2014 წელს ხელი მოეწერა საქართველოსა და ევროკავშირს შორის ასოცირების შესახებ შეთანხმებას, რომელიც აგრეთვე მოიცავს გარკვეულ ვალდებულებებს შრომის უფლებებისა და სტანდარტების გაუმჯობესების შესახებ. ასოცირების ხელშეკრულების 30-ე დანართი მოიცავს 40 ევროდირექტივას რომლის ტრანსპოზიციაც საქართველომ უნდა განახორციელოს შრომის უფლებებისა და შრომის უსაფრთხოების მიმართულებებით. აქვე მინდა გამოვყო და მადლობა გადავუხადო ევროკავშირს და ევროკავშირის დასაქმებისა და პროფესიული განათლების რეფორმების ტექნიკური დახმარების პროექტს აქტიური მხარდაჭერისთვის. აღნიშნული პროექტის ფარგლებში შემუშავდა და 7 მარტს პარლამენტის მიერ დამტკიცდა საქართველოს კანონი „შრომის უსაფრთხოების შესახებ“ და მომზადდა საქართველოს კანონმდებლობაში ტექნიკურ რეგლამენტების სახით ტრანსპოზიციისთვის 8 ევროდირექტივის პროექტი. გარდა აღნიშნული დირექტივებისა, შრომის პირობების ინსპექტირების დეპარტამენტში დაგეგმილია დარჩენილ დირექტივებზე მუშაობის ეტაპობრივად დაწყება, მათი ტრანსპოზიციის ვადების გათვალისწინებით.
შრომის უსაფრთოების შესახებ კანონის არსს წარმოადგენს, იმ ძირითადი მოთხოვნებისა და პრევენციული ღონისძიებების ზოგადი პრინციპების განსაზღვრა, რომლებიც უკავშირდება სამუშაო ადგილზე შრომის უსაფრთხოების საკითხებს, არსებულ და მოსალოდნელ საფრთხეებს, უბედური შემთხვევებისა და პროფესიული დაავადებების თავიდან აცილებას, დასაქმებულთა სწავლებას, მათთვის ინფორმაციის მიწოდებასა და კონსულტაციის გაწევას და შრომის უსაფრთხოებისა და ჯანმრთელობის დაცვის საკითხებში დასაქმებულთა თანაბარ მონაწილეობას, რაც ხელს შეუწყობს შრომითი ურთიერთობის სუბიექტების ურთიერთთანამშრომლობის გაღრმავებას, შრომის ნაყოფიერებისა და ცნობიერების ამაღლებას, სამუშაო ადგილებზე ჯანსაღი და უსაფრთხო გარემოს შექმნას.
	„შრომის უსაფრთხოების შესახებ“ საქართველოს კანონიდან გამომდინარე, საქართველოს მთავრობამ სოციალურ პარტნიორებთან შეთანხმებით დაამტკიცა „მომეტებული საფრთხის შემცველ, მძიმე, მავნე და საშიშპირობებიან სამუშაოების ჩამონათვალი“. ვინაიდან, სამუშაო ადგილზე დაშავება და უბედური შემთხვევები სწორედ ამ სფეროებში ხდებოდა, მთავრობამ მიზნად დაისახა, საწყის ეტაპზე სწორედ აღნიშნულ სექტორებზე გაავრცელოს კანონი და შეამციროს ამ სფეროებში დასქმებულების ჯანმრთელობის დაზიანების და რაც მთავარია სამუშაო ადგილზე გარდაცვლილთა მაჩვენებელი. თუმცა უნდა აღინიშნოს ისიც, რომ კანონის გავრცელება ეკონომიკური საქმიანობის ყველა სექტორზე იგეგმება 2019 წლის 1 სექტემბრიდან.
აღსანშნავია, რომ კანონის ეფექტურად აღსრულებისთვის, კანონის მოთხოვნიდან გამომდინარე საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის მიერ დამტკიცდება შემდეგი სამართლებრივი აქტები, რისთვისაც დაწყებულია შესაბამისი სამართლებრივი პროცედურები:
· შრომის უსაფრთხოების სპეციალისტის აკრედიტირებული პროგრამის მოცულობა, განხორციელების წესი და პირობები;
· მტკიცებულებების შეგროვებისა და შენახვის შესახებ დეტალური პროცედურები, ასევე უბედური შემთხვევისა და პროფესიული დაავადების  აღრიცხვის წესი და ფორმა.
[bookmark: _GoBack]		დასასრულს, მინდა კიდევ ერთხელ განვაცხადო, რომ ეტაპობრივად, ნაბიჯ-ნაბიჯ ჩვენ ვუახლოვდებით ევროპული სტანდარტების მქონე, ეფექტური და გამჭვირვალე, შრომის ინსპექტირების მექანიზმს, რაც საწინდარია ქვეყანაში ჯანსაღი და უსაფრთხო სამუშაო გარემოს უზრუნველყოფის, წარმატებული ბიზნესისა და ქვეყნის ადამიანური კაპიტალის - დასაქმებულების - განვითარების.
	
შეჯამება
შეჯამებისთვის შეიძლება ითქვას, რომ საქართველოს სახელმწიფო, მისი აღმასრულებელი და საკნონმდებლო ხელისუფლებები, სისტემურად მიუდგნენ შრომის უფლებების დაცვის საკითხს და განახორციელეს პარადიგმული რეფორმები ამ მიმართულებით. სახელმწიფო აქტიურ ნაბიჯებს დგამს შრომის უფლებების და შრომის უსაფრთხოების სტანდარტების განმტკიცებისთვის, რათა ქვეყანაში უზრუნველყოფილი იყოს დასაქმებულთათვის ღირსეული, სათანადო დონეზე დაცული  შრომის უფლებები  და უსაფრთხო / ჯანსაღი სამუშაო გარემო, რაც  წარმოადგენს ერთის მხრივ დასაქმებულთა შრომის პროდუქტიულობის ამაღლების და  მეორეს მხრივ, ქვეყნის სოციალური-ეკონომიკური ეფექტიანობის გაზრდის  საფუძველს. 

მადლობა მოგახსენებთ ყურადღებისთვის.
